
Inngangur 

Samkvæmt skipulagslögum nr. 123/2010 segir að þegar vinna við gerð deiliskipulagstillögu hefst skuli 
sveitarstjórn taka saman lýsingu á skipulagsverkefninu þar sem fram kemur hvaða áherslur hún hafi við 
deiliskipulagsgerðina. Breytingin verður unnin í samræmi við stefnumörkun borgaryfirvalda eins og hún 
birtist í gildandi Aðalskipulagi Reykjavíkur 2010-2030. Í aðalskipulagi 2010-2030 er skilgreind 
landnotkun á svæðinu fyrir samfélagsþjónustu.  

 

Aðdragandi og tilgangur deiliskipulagsbreytingar 

Skrifstofa eigna og atvinnuþróunar Reykjavíkurborgar (SEA) sendi inn fyrirspurn til skipulagsfulltrúa í 
apríl 2016 ásamt bréfi dags. 21. mars 2016 um að auka byggingarmagn á lóðunum nr. 10 við 
Bústaðablett og 9 og 11 við Stjörnugróf og skoða möguleika á að koma fyrir öryggisheimili og íbúðum 
fyrir skjólstæðinga Velferðarsviðs auk etv. vistheimili fyrir börn í skammtímavistun. Síðar hefur verið 
fallið frá hugmyndum um vistheimili fyrir börn á svæðinu.  

Í bréfi SEA kom eftirfarandi fram: Velferðarsvið hefur leitað til skrifstofu eigna og atvinnuþróunar með 
ósk um að fá lóðir annars vegar fyrir öryggisheimili fyrir 5-7 einstaklinga og hins vegar heimili fyrir 4-6 
einstaklinga og er um að ræða samtengd hús (raðhús) í báðum tilvikum. Gert er ráð fyrir að leikskólinn að 
Stjörnugróf 9 víki við nefndar skipulagsbreytingar. Velferðarsvið Reykjavíkurborgar telur æskilegt að 
þessi tvö heimili þ.e. öryggisheimili og heimili fyrir skjólstæðinga sem eru í Byggðarenda, standi nálægt 
hvort öðru þar sem það skapar svigrúm til samvinnu og hagræðingar. Þá hentar staðsetning þessi betur 
fyrir öryggisheimili út frá nágrannasjónarmiðum en aðrar staðsetningar í íbúðahverfum því næstu hús við 
fyrirhugaða uppbyggingu tilheyra Styrktarfélaginu Ási.  

Úthlutun lóðarinnar Stjörnugróf 11 til Áss styrktarfélags var á sínum tíma áætluð um 6000 fermetra lóð. 
Afmörkun lóða skv. þessari úthlutun hefur hins vegar aldrei farið fram. Þegar dregin er upp lóð fyrir bæði 
húsin kemur fram að afmörkunin nær um 6000 ferm. að stærð. Ef húsunum báðum er mörkuð hæfileg lóð 
samtals 6-7000 ferm. stendur eftir nokkuð stórt svæði sem afmarkast af Bústaðavegi annars vegar og 
Reykjanesbraut hins vegar. Væri unnt að koma fyrir á þeirri lóð, húsum sem Velferðarsvið hefur óskað eftir 
að verði skipulögð á henni. Húsið að Stjörnugróf 9 mun víkja eins og fyrr segir. Tekið yrði tillit til 
erfðafestulóðar að Bústaðabletti 10 við gerð deiliskipulagsins. 

 

Staðsetning og afmörkun  

Deiliskipulagssvæðið sem er innan staðgreinireits 1.881 er u.þ.b. 2 ha að stærð og afmarkast af 
göngustíg/Stjörnugróf til suðurs og vesturs, göngustígum meðfram Bústaðavegi og Reykjanesbraut til 
norðurs og austurs. Byggðin hallar til austurs og því er útsýni víða mikið yfir Elliðaárdalinn og til fjalla. 

 

Mynd 1. Hæðarlínur og hæðarprófíll sem sýnir landhalla á svæðinu (þar sem rauða línan liggur). 

Lýsing á umhverfi og staðháttum – núverandi ástand 

Engar lóðir eru afmarkaðar á svæðinu en gera þarf ráð fyrir u.þ.b. 6-7.000 m2 lóð utan um 
Stjörnugróf 7 (Lækjarás) og Stjörnugróf 9 (Bjarkarás) sem hýsa starfsemi styrktarfélagsins Áss. 

Nyrst á svæðinu er erfðafestuland Bústaðablettur 10 en þar er 122 m2 einbýlishús byggt 1946. 

Sunnan við erfðafestulandið er Bjarkarás, sem er 1.479 m2, byggt 1970 og syðst á svæðinu er 
Lækjarás, sem er 1.025 m2 , byggt 1979 og hýsa starfsemi Áss styrktarfélags. Lækjarás og Bjarkarás 
bjóða upp á val um vinnu og virkni fyrir fullorðið fólk með þroskahömlun. Á stöðunum er lögð áhersla á 
fjölbreytta einstaklings- og hópmiðaða starfssemi og haft að leiðarljósi að gera vinnu, afþreyingu og 
umhverfi aðgengilegt hverjum og einum. Bak við Bjarkarás er 200 m2 gróðurhús, sem var reist árið 
1991. 

Á baklóð milli Bjarkaráss og Lækjaráss við Stjörnugróf 11, er 198 m2 einbýlishús í eigu 
Reykjavíkurborgar, byggt 1944, þar sem starfræktur var leikskóli. Húsið er ekki í góðu ástandi og gert 
er ráð fyrir að það verði rifið. Gert er ráð fyrir að fyrirhuguðu uppbygging verði á því svæði með 
aðkomu milli Bjarkaráss og Lækjaráss. 

Svæðið er mjög gróið, eins og sjá má á myndum hér fyrir neðan, og í námunda við útivistarsvæðin í 
Elliðaárdal og Fossvogsdal. 

 
Mynd 2. Deiliskipulagssvæðið á hægri hönd, fremst bak við trjágróður er Lækjarás við Stjörnugróf 7 og Bjarkarás við 
Stjörnugróf 9 eru hvítu húsin fjærst á myndinni. 

  
Mynd 3. Horft yfir svæði A (milli Bjarkaráss og Lækjarás en það er það svæði sem líklegast er til uppbyggingar.  

Í umsögn skipulagsfulltrúa dags. 5. júní 2016 vegna fyrrnefndrar fyrirspurnar skrifstofu eigna og 
atvinnuþróunar Reykjavíkur vegna erindisins kemur fram að það virðast vera ágætir möguleikar á að 
koma umræddri starfsemi fyrir þarna, allavega þessum íbúðum fyrir 9-13 einstaklinga í 2 aðskildum 
húsum á svæði A og hugsanlega yfir á svæði B auk bílastæða (sjá kort hér fyrir aftan).  

Ekki er mögulegt að byggja yfir vatnslögn (9) en mögulega fara allt að 4 metra frá henni beggja 
vegna og hugsanlega flytja göngustíg á þeim kafla t.d. ofan á vatnslögnina. 

Skýringar á uppdrætti : 

A svæði – 5.300m2 svæði fyrir 2 sambýli, annars vegar öryggisheimili fyrir 5-7 einstaklinga (ca. 450-
600m2) og hins vegar heimili fyrir 4-6 einstaklinga (350-500m2). 

B svæði – ca. 3.700m2 fyrir hluta af sambýli og/eða vistheimili.  

C svæði – ca. 3.000m2 svæði fyrir mögulega framtíðaruppbyggingu (utan deiliskipulagssvæðisins). 

1.-2. Byggingar styrktarfélagsins Áss – lóð um 6.000m2 (áætluð).  

3. Lóð fyrir gróðurhús styrktarfélagsins Áss – ca. 1.000m2 

4. Möguleg aðkoma að reit A – er í dag aðkoma að fyrrverandi leikskóla. 

5. Möguleg aðkoma að reit A /B – hugsanlega gefur hún betri möguleika á fyrirkomulagi nýrra 
bygginga. 

6. Möguleg aðkoma að reit B /C – núverandi aðkoma að gróðurhúsi.  

7. Fyrrverandi leikskóli (verður fjarlægður/rifinn). 

8. Íbúðarhús (ástand slæmt) Bústaðablettur 10 /erfðafestuland. 

9. Stofnæð OR – vatnslögn sem ekki er mælt með að hreyft verði við. 

Mynd 5: Gróf  úttekt á möguleikum svæðisins m.t.t. staðsetningar nýrra bygginga. 

Samgöngur og hljóðvist 
Deiliskipulagssvæðið liggur við miklar umferðaræðar. Reykjanesbraut liggur meðfram svæðinu til 
austurs og Bústaðavegur til norðurs. Svæðið er því í alfaraleið en um leið er þar þó nokkurt áreiti af 
umferð og mikill umferðarþungi á stofnbrautum í kring á háannatíma. Til vesturs liggur Fossvogsdalur 
og handan við Reykjanesbrautina er Elliðaárdalurinn, eitt helsta útivistarsvæði borgarinnar.  

Svæðið er jafnframt vel tengt við hjólaleiðanet borgarinnar og í Hjólreiðaáætlun Reykjavíkur er gert 
ráð fyrir að tengja það enn betur en nú er með stíg sem mun liggja samsíða núverandi göngustíg sem 
afmarkar svæðið frá Bústaðavegi í norðri og í undirgöng undir Reykjanesbraut í suðaustur. 

Almenningssamgöngur eru einnig mjög góðar í nágrenni við deiliskipulagssvæðið en fimm 
strætisvagnaleiðir fara þar eftir Reykjanesbrautinni og upp í Mjódd og stoppistöðvar eru í námunda 
við svæðið. 

Aðkoma bíla að svæðinu er um Stjörnugróf en mögulega gæti bæst við aðkoma frá Bústaðavegi um í 
framtíðinni. Aðkoma að erfðafestulóð við Bústaðablett 10 er um göngustíg frá Bústaðavegi en það 
getur skapað slysahættu fyrir gangandi og hjólandi vegfarendur.  

Tryggja þarf að hljóðvist sé innan viðmiðunarmarka fyrir nýja byggð og verða gerðar nánari 
hljóðvistarmælingar þegar tillaga liggur fyrir.  

 

Mynd 4. Hljóðvistarkort af deiliskipulagssvæðinu frá júní 2012.  
Þar sem dvalarsvæði á lóð er skilgreint skal þess jafnframt gætt að hljóðstig sé undir 55 LAeq og undir 
30 LAeq innanhúss (jafngildishljóðstig yfir 8 klt.). 

 

Helstu viðfangsefni og meginmarkmið 

Markmiðið með breytingu á deiliskipulagi er m.a. að:  

• Gera tillögu að uppbyggingu öryggisheimilis og dvalarheimilis fyrir skjólstæðinga Velferðarsviðs 
Reykjavíkurborgar með geðfötlun eða þroskaskerðingu í jaðri íbúðarbyggðar og í námunda við 
sambærilega þjónustu. 

• Tryggja að ný uppbygging verði í sem mestri sátt við við íbúa og hagsmunaaðila. 
• Tryggja að uppbygging taki tillit til aðliggjandi byggðar. Byggingar verða lágreistar (1-2 hæðir) 

og vegna hæðarmunar munu þau ekki hafa mikil áhrif á útsýni frá byggð við Vogaland. 



2.11.2016 

6 

• Afmarka lóðir á svæðinu. 
• Skilgreina byggingarreiti og setja fram skilmála fyrir byggingarmagn, nýtingarhlutfall og 

starfsemi. 
• Viðhalda grænu yfirbragði og sem mest af þeim gróðri sem er á svæðinu í dag.  
• Tryggja góð tengsl við umhverfið með fyrirkomulagi stíga og opinna grænna svæða. 
• Tryggja sem besta aðkomu akandi, hjólandi og gangandi umferðar að lóðinni.  
• Greina bílastæðaþörf og skilgreina fjölda bílastæða, tilhögun þeirra og hugsanlega 

samnýtingarmöguleika. 
• Setja fram skilmála um gróður, hjólageymslur, hjólastæði, sorpgeymslur og fleira sem fram kann 

að koma við gerð deiliskipulagsins. 

 

Aðalskipulag Reykjavíkur 2010-2030 

Í Aðalskipulagi Reykjavíkur 2010-2030 er reiturinn á svæði fyrir stofnanir og fyrirtæki sem óháð 
eignaraðild veita almenna þjónustu við samfélagið, svo sem menntastofnanir, heilbrigðisstofnanir, 
menningarstofnanir, félagslegar stofnanir, trúarstofnanir og aðrar þjónustustofnanir ríkis, sveitarfélaga 
eða annarra aðila. (gr. 6.2.d. í skipulagsreglugerð). 

 
Mynd 5. Landnotkun skv. Aðalskipulagi Reykjavíkur 2010-2030. Deiliskipulagssvæðið er afmarkað með blárri brotalínu. 

Á þéttbýlisuppdrætti og landnotkunarkortum fyrir einstaka borgarhluta er gerð grein fyrir svæðum 
fyrir helstu stofnanir sem þjóna viðkomandi skólahverfi, borgarhluta eða stærra svæði, s.s. grunnskólar, 
framhaldsskólar-, trúarstofnanir og heilbrigðisstofnanir. Samfélagsþjónusta er einnig almennt heimil á 
miðsvæðum og verslunar- og þjónustusvæðum og getur verið heimil á opnum svæðum (OP) ef gerð er 
grein fyrir henni í hverfis- og/eða deiliskipulagi. Sú samfélagsþjónusta sem gert er ráð fyrir að muni 
rísa á svæðinu verður að mestu innan þess svæðis sem er skilgreint sem samfélagsþjónusta en mun 
mögulega ná aðeins inn á opna svæðið en eins og kemur fram í aðalskipulaginu er hún heimil á slíkum 
svæðum. 

Byggingarmagn, nýtingarhlutfall og nánari ákvarðanir um landnotkunarheimildir á svæðum fyrir 
samfélagsþjónustu er almennt ákveðið í hverfis- og/eða deiliskipulagi. 

Bústaðavegurinn er skilgreindur sem borgargata en þær götur eiga að hafa forgang þegar kemur að 
endurhönnun og fegrun gatnaumhverfis. Um borgargötur segir í aðalskipulaginu: „Lykilgata viðkomandi 
hverfis. Helstu þjónustukjarnar og stofnanir hverfisins standa við götuna og gatan er oft mikilvægasta 

samgöngutengingin við næsta hverfi eða borgarhluta fyrir alla helstu ferðamáta. Gata sem hefur sögulegt 
mikilvægi, sterka ímynd eða er mikilvægur sjónás í borgarlandslaginu. Heitið vísar til hinnar hefðbundnu 
götu í þéttri byggð þar sem húsið, gatan og opna rýmið mynda órofa heild. Þær götur sem skilgreindar 
eru sem borgargötur í aðalskipulaginu uppfylla ekki allar þessa skilgreiningu, síst göturnar í úthverfum 
borgarinnar. Skilgreiningin vísar hins vegar til framtíðarinnar, þ.e. til þess að viðkomandi götur þróist sem 
fjölbreytileg almenningsrými. Mikilvægur þáttur í því er að efla tengsl götunnar og þeirra bygginga sem 
við hana standa. Í hverfisskipulagi skulu götur sem skilgreindar eru sem borgargötur hannaðar heildstætt 
með aðliggjandi byggð.“ 

Reiturinn er á svæði 2 en þar eru bílastæðakröfur 1 bílastæði að hámarki á 50 m2 atvinnuhúsnæðis. 
Stæði fyrir reiðhjól skulu vera að lágmarki 6 á hverja 1.000 m2. Hjólastæði skulu vera sem næst 
inngangi. 

 

Hverfisskipulag – borgarhluti 5 – Háaleiti-Bústaðir 

Verklýsingu fyrir hverfisskipulag fyrir borgarhluta 5 – Háaleiti-Bústaði var samþykkt í borgarráði 31. 
mars 2016. Í hverfisskipulaginu er m.a. lögð áhersla á eftirfarandi atriði fyrir nýja uppbyggingu í 
hverfinu: 

1. Útlit bygginganna skal vera fjölbreytt og lifandi. Staðsetning þeirra ‐ og sjónlínur til þeirra ‐ í 
borgarlandinu er áberandi og því mikilvægt að vel takist til við alla uppbyggingu. Stefnt skal að 
nýju kennileiti fyrir hverfið; “hverfishliði”. 

2. Gerð verður krafa um “græn þök” (gras eða annar gróður) á byggingum. Græn þök einangra 
m.a. byggingarnar og bindur kolefni. Regnvatn af þökum verður leitt í gegnum náttúrulega ferla. 
Allt affallsvatn verður nýtt til þess að hita upp almenningsrýmin á reitnum. 

3. Rík áhersla er lögð á góðar hjóla‐ og göngutengingar við hverfið; vistvænn ferðamáti skal hafður 
að leiðarljósi. Gerð er krafa um gott aðgengi og hjólastæði sem næst inngögnum. 

4. Lögð verður áhersla á vistvænar lausnir í sorpmálum og flokkun sorps, þar sem auðvelt verður að 
bæta flokkunarmöguleikum við – ef svo ber undir. 

5. Gert skal ráð fyrir aðstöðu fyrir rafmagnsbíla (hraðhleðslustöð) á bílastæðum, sem almennt skulu 
hafa grænt yfirbragð og góðar tengingar við almenningsvagna. 

6. Lögð er áhersla á stóra fláka borgarskógræktar innan svæðisins sem stuðlar m.a. að bættri 
hljóðvist; sem mengunarvörn (kolefnisbinding); til fegrunar / uppbyggingar almenningsrýma. 
Svæðið mun þannig styðja við vera græna yfirbragð nærliggjandi hverfa og ákv. millistykki milli 
þeirra og hins gróskumikla Elliðaárdals. 

 

Fyrirliggjandi deiliskipulag 

Ekkert deiliskipulag er í gildi á reitnum en til er lóðarblað, samþykkt 21. ágúst 1984, sem sýnir tillögu 
að afmörkun lóða á svæðinu en sú afmörkun hefur aldrei gengið í gegn þar sem engar lóðir eru nú 
afmarkaðar á deiliskipulagssvæðinu.  

Mynd 6. Lóðarblað fyrir deiliskipulagssvæðið, samþykkt 21. ágúst 1984. 
 

Aðliggjandi deiliskipulagsáætlanir 

Vestan við skipulagssvæðis er í gildi deiliskipulag Fossvogshverfis, svæði 4, samþykkt 6. febrúar 1968. 
Um er að ræða rótgróna íbúðabyggð sem hefur ekki tekið miklum breytingum í gegnum tíðina. Sunnan 
við svæði er í gildi deiliskipulag fyrir Blesugróf, samþykkt 28. september 2005. Suðvestan við 
deiliskipulagssvæðið er svo íþróttafélagið Víkingur en þar er í gildi deiliskipulagið Traðarland 1, 
Víkingur, samþykkt 18. júní 2009. Suðaustan við það er Gróðrarstöðin Mörk en þar er samþykkt 
lóðarblað frá 13. október 1998. 

 

Húsakönnun - byggðakönnun 

Í byggðakönnun fyrir borgarhluta 5 – Háaleiti-Bústaði frá árinu 2015 (Minjasafn Reykjavíkur, skýrsla 
nr. 164, bls. 21) kemur fram að um 1932 var stórum hluta Bústaðajarðar skipt í erfðafestulönd sem 
kölluð voru Bústaðablettir og þar risu bæði sumarhús og nýbýli, mörg með hænsnabúskap. Af þeim 
húsum sem þá voru byggð standa enn allmörg, m.a Lækur (Bústaðablettur 9, byggt 1933, nú við 
Stjörnugróf 11) og Vellir (Bústaðablettur 10, byggt 1935, nú við Stjörnugróf, ónúmerað), sem eru innan 
deiliskipulagssvæðisins. 

Í Blesugróf höfðu upp úr 1930 risið nokkur býli og sumarbústaðir á erfðafestulöndum en í lok stríðsins 
hófst þar einskonar landnám og efnalítið fólk byrjaði að reisa sér þar smáhýsi til íbúðar án 
lóðaréttinda. Vestan við byggðina lá vegur sem kallaður var Útvarpsstöðvarvegur eða Breiðholtsvegur 
(á þeim slóðum þar sem Stjörnugróf er nú) og var byggðin um skeið nefnd Breiðholtshverfi. Þarna var 
ekki lögð skólp- eða vatnslögn fyrr en 1956 og verslun og þjónusta á svæðinu var lítil sem engin en 
þrátt fyrir það hélt byggðin áfram að þéttast allt fram til þess að nýtt íbúðahverfi var skipulagt á 
svæðinu í byrjun sjöunda áratugarins. Allmörg þessara eldri húsa standa enn og hafa verið felld inn í 
skipulag hverfisins. 

Mynd 7. Blesugróf á loftmynd frá 1965. Hér er byrjað að leggja götur og byggja hús eftir skipulaginu frá 1961. Áberandi 
á neðri hluta myndarinnar er skurður sem grafinn var vegna holræsis sem verið var að leggja á þessum tíma frá hinu 
nýja Árbæjarhverfi um Fossvogsdal. Neðst fyrir miðju má sjá Fjárborgina sem stóð þar sem nú er neðsti hluti 
Smiðjuvegar. 

 

Umhverfisáhrif áætlunarinnar 

Ekki hefur verið unnið umhverfismat fyrir svæðið. Sá hluti svæðisins, sem til stendur að byggja á er að 
mestu vannýtt svæði milli bygginga og því mun uppbygging á því ekki valda truflunum fyrir nálægar 
lóðir. Svæðið hefur grænt yfirbragð með trjágróðri og runnum. Lögð er áhersla á að halda því 
yfirbragði. Uppbyggingin mun fylla upp í ákveðið skarð sem er á svæðinu og mynda heildstæðari 
byggð, skapa skjól og bæta hljóðvist fyrir íbúðarbyggð vestan við svæðið. 

Hjóla- og gönguleiðir meðfram svæðinu munu tryggja góða aðkomu fyrir vistvæna ferðamáta og 
mynda tengingu við útivistarsvæðin í Elliðaárdal og Fossvogsdal. Svæðið liggur einnig mjög vel að 
almenningssamgöngum.  

 

Samráð 

Breyting á deiliskipulagi skal unnin í samráði við hagsmunaaðila. Skipulagsvinnan þarf að fara fram í 
góðri sátt við aðliggjandi og fyrirhugaða lóðarhafa til þess að tryggja gæði svæðisins og hagsmuni 
heildarinnar.  

Þessi lýsing verður birt á vef Reykjavíkurborgar og send til helstu umsagnaraðila og nærliggjandi 
lóðarhafa, sem geta sent inn athugasemdir. Athugasemdum vegna lýsingar verður ekki svarað 
sérstaklega heldur er tekin afstaða til þeirra í deiliskipulagsvinnunni. 

Haldinn verður fundur með nærliggjandi lóðarhöfum við vinnslu deiliskipulagsins þar sem þeir geta 
komið sínum sjónarmiðum á framfæri. Fullbúin deiliskipulagstillaga mun svo fara í formlegt 
auglýsingarferli og þar gefst hagsmunaaðilum aftur tækifæri til að koma með athugasemdir, sem 
verður öllum svarað og tekin afstaða til þeirra. 

Skipulagsferlið  

Tímasetning helstu verkáfanga og kynninga fyrir almenning:  

Lok október 2016  Deiliskipulagslýsingin samþykkt til auglýsingar í umhverfis- og skipulagsráði og 
í framhaldinu gerð aðgengileg á vef umhverfis- og skipulagssviðs.  

Byrjun nóvember 2015 Lýsing samþykkt í borgarstjórn/borgarráði. 

Nóvember 2015 Lýsing kynnt fyrir íbúum og öðrum hagsmunaaðilum. 

Nóvember 2015 Lýsing send til umsagnar Skipulagsstofnunar og annarra umsagnaraðila. 

Nóv. 2015-feb. 2016 Deiliskipulagstillaga unnin.  

Febrúar 2016  Deiliskipulagstillaga kynnt fyrir lóðarhöfum og íbúum.  

Mars 2016  Deiliskipulagstillaga samþykkt í umhverfis- og skipulagsráði. 

Mars 2016  Deiliskipulagstillaga samþykkt í borgarráði. 

Mars-apríl 2016 Deiliskipulagstillaga kynnt og auglýst. 

Apríl 2016 Athugasemdum svarað og svörin afgreidd í umhverfis- og skipulagsráði. 

Apríl-maí 2016  Tekið fyrir í borgarráði  

Maí 2016  Tillaga send Skipulagsstofnun 

Maí-júní 2016  Tillaga auglýst í B-deild. 

 

Helstu umsagnaraðilar  

Skipulagsstofnun,  

Umhverfisstofnun, 

Orkuveita Reykjavíkur, 

Hverfisráð Háaleitis-Bústaða, 

Eftirfarandi deildir og svið Reykjavíkurborgar: 

• Skrifstofa eigna og atvinnuþróunar 
• Velferðarsvið 
• Samgöngudeild umhverfis- og skipulagssviðs Reykjavíkur, 
• Heilbrigðiseftirlitið 
• Deild náttúru og garða á umhverfis- og skipulagssviði. 

Nærliggjandi lóðarhafar. 

 

Heimildir 

Aðalskipulag Reykjavíkur 2010-2030, Borgarvefsjá, Byggðakönnun Háaleits-Bústaða 2013. 

